Vendim  nr. 88, datë 09.10.2009


Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,
Kryetar i Gjykatës Kushtetuese

Petrit Plloçi,

Anëtar  i
“
“


Kujtim Puto,

Anëtar  i
“
“


më datë 09.10.2009, mori në shqyrtim paraprak kërkesën me nr.88 Akti, që i përket:

K Ë R K U E S:
RUSTAN SHUPLEKA
O B J E K T I:  
Shfuqizimi si të papajtueshëm me Kushtetutën i vendimeve nr.1088, datë 27.09.2007 të Gjykatës së Apelit Tiranë dhe nr.202, datë 20.03.2009 të Kolegjit Civil të Gjykatës së Lartë.  

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen,

V Ë R E N:

Kërkuesi Rustan Shupleka ka kërkuar shfuqizimin e vendimimeve nr.1088, datë 27.09.2007 të Gjykatës së Apelit Tiranë dhe nr.202, datë 20.03.2009 të Kolegjit Civil të Gjykatës së Lartë, duke pretenduar se gjykatat kanë bërë interpretime të ligjit në kundërshtim me interpretimin e bërë në vendimin e mëparshëm gjyqësor.

Nga materialet e çështjes rezulton se, në nëntor të vitit 2000 Drejtoria e Policisë Elektrike Dibër i ka ndërprerë kërkuesit furnizimin me energji elektrike dhe e ka gjobitur me 33.500 lekë.

Mbi ankimin e kërkuesit, Gjykata e Rrethit Gjyqësor Dibër, me vendimin nr.08, datë 16.01.2002, ka vendosur rrëzimin e kërkesës së tij për shfuqizimin e aktit administrativ, të gjobës e të ndërprerjes së furnizimit me energji elektrike. Gjykata e Apelit Tiranë, me vendimin nr.382, datë 25.03.2003 ka ndryshuar vendimin e gjykatës së rrethit, ka anulluar gjobën dhe ka urdhëruar rilidhjen e energjisë elektrike. Gjykata arsyeton se kërkuesi ka paguar sipas faturës së dhënë nga ndërmarrja elektrike dhe nuk ka rritur fuqinë e instaluar më shumë nga sa përmbante leja e dhënë.

Pas përfundimit të gjykimit të mësipërm, kërkuesi i është drejtuar përsëri Gjykatës së Rrethit Gjyqësor Dibër për zhdëmtimin e dëmit ekonomik të shkaktuar nga ndërprerja e energjisë. Gjykata e Rrethit Gjyqësor Dibër, me vendimin nr.568, datë 07.12.2004 ka vendosur pranimin e padisë dhe detyrimin e Drejtorisë së Policisë Elektrike Dibër t’i shpërblejë kërkuesit dëmin e shkaktuar prej 50.600 lekë. Gjykata e apelit, me vendimin nr.1088, datë 27.09.2007 ka vendosur ndryshimin e vendimit të gjykatës së rrethit dhe rrëzimin e padisë si të pabazuar, ndërsa Kolegji Civil i Gjykatës së Lartë, në dhomën e këshillimit, me vendimin nr.202, datë 20.03.2009 ka vendosur mospranimin e rekursit.
Nuk rezulton që gjykata e apelit dhe Kolegji Civil i Gjykatës së Lartë, në gjykimin e çështjes me objekt zhdëmtim dëmi, të kenë cenuar ndonjë parim kushtetues që ka të bëjë me procesin e rregullt ligjor. Të dy çështjet e shqyrtuara kanë pasur objekte që ndryshonin nga njëri-tjetri dhe, për zgjidhjen juridike të tyre, gjykatat kanë përdorur argumente të ndryshme. Megjithëse aktet administrative të gjobës dhe ndërprerjes së energjisë janë anulluar me vendim të mëparshëm gjyqësor, në gjykimin me objekt zhdëmtimin e dëmit ekonomik, gjykatat kanë arsyetuar se dëmi shkaktuar kërkuesit ka rrjedhur nga mospërmbushja prej tij e detyrimeve ligjore. Ky konkluzion është rrjedhojë e interpretimit të ligjit dhe provave të bëra nga gjykatat e sistemit gjyqësor. Gjykata Kushtetuese nuk ka kompetencë të shqyrtojë këtë interpretim të atyre gjykatave.    
PËR KËTO ARSYE;

Kolegji i  Gjykatës Kushtetuese të Republikës së Shqipërisë, në mbështetje të nenit 31/3 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

